
ህልም ባልም ሁላችንም        እንድንሆን ውብ አበባ
ከርቸሌ ተወርውሮ             እንዳይታወር ጠያቂ አልባ::
ላንወለድ እሥር-ቤት ውስጥ     እንዲከበር የሰው መብቱ
በሃሩሩ ሳይገረፍ ምች መትቶት  ላይጠወልግ ሰውነቱ 
በራብ ጠኔ በቁሩባ እንዳይጣበቅ ስስ እንጀቱ:: 
ንጹህ መጠጥ ሳይለየው     ዳግም በጥም ላንቃው ላይደርቅ
በተውሳካት ላይጠቃ             በጤና እጦት ላይሰቀቅ::

የትም ሄዶ ደስ ያለውን          በነፃነት ማፍቀር ሲችል
ዙሮ አይቶ ከመረጠው           ኑሮውን እንዲያደላድል
የደከመበት አንጡራ ሃብቱ       ተመዝብሮ እንዳይጎድል
ላገር ጥቅም እንነሳ ሃገር ሙሉ እንዳይፈድል::
የምንገዛውን ካላወቅን ሄደን ካዳራሹ ከገበያ  
የሕዝብ ለሕዝብ ካልተባለ የቀን ጅቦች ይብሉን ታዲያ::

መተንፈሱን ላያግዱን            መተኛትም እንድንችል
ክብራችንን ልናስጠብቅ           ካንገታችን ቀና ልንል
ይኸው እስክዛሬ                 ቀጥለናል የኛን ትግል::

ጉልበታቸው እንስ ላሉት ይጥፉ ብሎ ማን አሰበ ማን አስመታ? 
የሃሳብ ፍጭት ጥቅሙ እንድትወጣ ነበር ሃቅ ነጥራ አጎልብታ
አሉ ብዙ ይቺን ዕውነት ያልተረዱ ብቅ የሚሉ እያደቡ በዝግታ::

በጽንሰ-ሃሳብ ዙሪያ መሟገቱ ከቶ ለምን ይሆን ነውሩ? 
ኣዲስ ሃሳብ እንዳናፈልቅ ከልካይ ማነው ከጅምሩ? 
ይጥቀም ይጉዳ ከወዲሁ በምርምር ተመስርተው ሳይመሩ
ቃል በቃል ይነጣጠር ግን ተግባር ይሁን ምስክሩ::

የት ላይ ተሳሳቱ? ምንስ ተማርን? ለወደፊት እንዴት እንኑር? 
ልጠየቅ! ተጠየቅ! መርጠሃል ወይ አገርህን ልታስደፍር?
ብዙ ጊዜ አይሃለሁ  የፍርሃትን ከረጢት ስትፈታና ስትቋጥር
እስክትደፍር እስክትቆርጥ  ግትር አርገህ ተከራከር
ጊዜ አይሥራብህ ሠርተህ አሳይ ሳትጠራጠር
መኖር ደጉ ያሳየናል ስትገሰግስ አለዚያም ኃላ ስትቀር::
  
ብርሃን ከጨለማ እንዳይፋጭ ተሰባስበው ይገደብ! ሲሉን ኖሩ
ራዕዩን ለማጥፋት ሰውየውን ግደሉ አሉ ስለፈሩ
ደንቆሮ ነግሦ “ለውጥ” ሲባል ተደናግጦ ብድግ ይላል ከወንበሩ 
አይወጡት ተራራ የመስለዋል አዲስ ነገር መሞከሩ::
  
መብት እያለው አሻሽሎ አሳምሮ ማቅረብ ሲችል በገለጣ 
ጀግና ማለት የሚናገር አማራጩን የሚያመጣ::



ዴሞክራት ነው ወይስ አሪስቶክራት ይህ የሕዝባችን ባላንጣ? 
ኣውቶክራት ነው ወይስ ቴክኖክራቱ አቀራረቡ የለበጣ
ወይስ ቢሮክራቱ ያልተጻፈ አንባቢ ድርቅ ያለ ዓይን አውጣ
አይድዮሎጂን አስወቃሽ ሳያጤን የሚሠራ የግብር ይውጣ
ጠላትማ ምን ጊዜም ጠላት ነው ከጉያችን እስካልወጣ  
አትሸሹ ወይም አትቁሙ ይልቅስ ተንቀሳቅሰን ነጻ እንውጣ::

ለጌትዬው ስላደረ የውበታችው ጸዳል እንዳይጠፋ
ወዶ-ገቡ ወደ ጠላት   ሃሰት አራጋቢ በገሃድ ሆነ በይፋ
ሃቅ በውሸት ተሸፍና ለዝንተ-ዓለም ደብዛዋ እንዳትጠፋ
የክብር ሞት ልንሞት ዛሬ ላገራችን ልንሆን ተስፋ 
ተነስተናል ልንቀይረው ሰይጣን መንፈስ እንዳይሰፋ::




